Тәбиғәт – беҙҙең ҡулда!

-Ишеттегеҙме?Беҙҙең республикабыҙҙың башҡалаһынан алыҫ булмаған урында завод төҙөйҙәр икән.

-Ҡайһы урында?

-Яңы төҙөлгән Дорогино ауылы эргәһендә.

-Нисек инде? Ауылға бик яҡын  завод төҙөү дөрөҫ түгелдер?

-Әлбиттә.Икенсе урында  төҙөп булыр ине. Ана, күпме кеше был сетерекле хәл менән риза түгел. Улар хатта завод төҙөүгә ҡаршылыҡ белдереп,  палаткалар ҡороп, аслыҡ иғлан иттеләр, митингыға сыҡтылар.

-Их, кешеләр...Уйламайса эшләгән эшкә аҙаҡ үкенергә яҙмаһа ине. Киләсәк быуындарға беҙ нисек яуап бирербеҙ?

(Ауылдаштар һөйләшеүенән)

              Әй матур ҙа инде тыуған ерҙәрем!Ҡуйы урмандарға, зәңгәр күлдәргә, тулы һыулы йылғаларға, күккә олғашҡан бейек тауҙарға, еләкле аҡландарға, хәтфә болондарға  һоҡланмаған кеше юҡтыр!Шулай булмаһа, шағирҙар шиғырҙар, композиторҙар йырҙар ижад итмәҫтәр ине.  Тик беҙ тәбиғәтебеҙҙе һәр саҡ ҡәҙерләйбеҙме һуң?

          ...Борон- борон заманда түгел, ә ун- ун биш йылдар элек  ҡара  урманда бик күп ағастар бергә үҫеп ултырғандар.Бергә булғас, был ағастарға ел- дауыл да ҡурҡыныс булмаған, иңгә- иң терәшеп, тирә- яҡҡа хозурлыҡ биреп торғандар.Эргәлә генә сылтырап шишмә аҡҡан. Уның таҙа һыуын юлсылар тәмләп үтер булғандар, арығандарға хәл индергән, ауырыуҙарға  шифаһы менән ярҙам иткән.Ә ағастарында сут-сут һандуғастар һайраған. 

          Көҙ көнө ҡоштар йылы яҡты төйәк итһәләр ҙә, яҙ килеү менән тыуған ерҙәрен һағынып ҡайтҡандар, оя ҡороп, балалар сығарғандар.Зифа ҡайындар , көслө имәндәр, һылыу миләш ағастары уларҙы ел- дауылдан һаҡлаған.Сәскәләрҙәге матурлыҡты бер картинаға ла һыйҙырып булмаған.Ҡояш нурҙарына иркәләнеп, күҙҙе ҡамаштырған сәсәкәләрҙән бал ҡорттары бал йыйған.Еребеҙ өҫтө хәтфә балаҫты хәтерләткән. Емеш -еләк өлгөргән ваҡытты һәр тереклек көтөп алған.

              Көҙ ҙә тәбиғәттә үҙ төҫтәрен сағылдырған.Ҡыҙыл, һары япраҡтар осоу менән был урындарҙа тыныс тормош башланған: йәнлектәр ҡышҡы йоҡоға талып торған, ҡоштар  һайрауы ла туҡталған.Алтын  көҙгә лә  һоҡланып туя алмаған был урындарҙы төбәк итеүселәр.Ә ҡышҡы көндәрҙә ағастар ап-аҡ шәлен ябынып тыныс ҡына ултырғандар.Ер- әсәбеҙ, аҡ мамыҡҡа төрөнөп, ҡояш нурҙарында емелдәгән.

              Тик бындай шатлыҡлы тормош оҙаҡҡа һуҙылмай.Берҙән- бер көндө, ҡояшлы бер иртәлә һис  ҡайғыһыҙ йәшәгән урманда ят тауыштар ишетелә. Бар тәбиғәт был тауышты ишетеп, ҡурҡыуға ҡалған.Был ни хәл? Баҡһаң, кешеләр килгән икән был урманға. Бер сәбәпһеҙ түгел, ә газ үткәреү ҡоролмаларын һалыу өсөн.Бар тәбиғәт ҡайғыға төшә.Шулай булмайса, кешеләр ағастарҙы ҡырҡып ауҙарғандар, ҡош оялары туҙған, тауыштан йәнлектәр ҡасҡан.Ағастар кешеләрҙең был мәрхәмәтһеҙ ҡыланышына ғәжәпләнгәндәр:

· Кешеләргә  беҙҙең ниндәй насарлығыбыҙ тейҙе икән? Яҡшылыҡтан башҡа бер нәмә лә ҡылманыҡ бит! Йыл һайын емеш- еләктән өҙмәнек, һәр кемде ҡуш ҡуллап ҡаршы алдыҡ.Саф һауа бүлеп, кинәндерҙек.Ямғыр яуған саҡтарҙа ышыҡлап  торҙоҡ.

         Шулай рәнйеп ултырған ағастарҙы бер кем дә ишетмәгән, төбөнән ботарлап, йолҡоп, аҡтарыуын дауам иткәндәр.Үҙҙәрен тәбиғәттән көслө тип һанаған кешеләр тормоштарының еңеләйеүенә шатланғандар.Зәңгәр яғыулыҡ ингән йорттарҙа йәшәүе күпкә рәхәтерәк шул!  

-Кешеләр, туҡтағыҙ, ҡайҙан һеҙҙә шул тиклем бәғерһеҙлек?Киләсәк быуындарға нимә ҡалдырырһығыҙ?

Был үтенес- ялбарыуҙы ла кешеләр ишетмәгән.Тик  ел генә ағастарҙың һүҙҙәрен алыҫ ерҙәргә  алып китеп таратҡан...

          Әйе, ҡайһы саҡта бик мәрхәмәтһеҙ ҡыланып, тәбиғәтебеҙгә зыянлыҡ алып киләбеҙ.Үҙебеҙҙе генә ҡайғыртып, тәбиғәтте боҙоп- емереп, заводтар төҙөйбөҙ, хайуандарын атабыҙ, ҡоштарын ҡурҡытабыҙ.Тәбиғәттән бик күп файҙа күрһәк тә, һаҡлай белмәйбеҙ.

         Ошо урмандар мин йәшәгән Шамонино ауылы эргәһендә ине. Ауыл төҙөйбөҙ тип, бик күп ағастарҙы ҡырҡтылар, газ трассаһы һуҙҙылар, ауылды уртаға бүлеп ағып ятыусы шишмәне ҡоротоп, урынына йорттар һалдылар.Шишмәне ҡоротмайынса булмай инеме икән ни?Ата- әсәйем менән йортобоҙ һалына торған урынды ҡарарға килгәс, шишмә яныбыҙҙа ғына буласаҡ тип бик шатланғайныҡ. Икенсе килеүебеҙгә шишмәнең әҫәре лә юҡ ине, хатта йортобоҙ урынын саҡ таптыҡ.Күршеләрҙең  баҙына һыу тулып, әле булһа ла аптырашалар.Шишмә урынында йорт һалыу кем файҙаһына булды һуң?

          Шамонино ауылына күсеп йәшәй башлағас, тағы бер нәмәгә иҫем китте.Кешеләр сүп- сарҙарын урманға, йырындарға, быуа буйҙарына ташлай башланылар.Улар был донъяға бер көнгә генә  йәшәргә килгәндәр тип уйларлыҡ. Күбеһе мунса төҙөп бөткәс, япраҡ алырға тип урманға киләләр ҙә, рәхәтләнеп ағастарҙы һындырып алып китәләр. Ошо вәхшиҙәрсә ҡыланыу түгелме һуң?Тәбиғәттең киләсәге- кешенең киләсәге түгелме?Гүзәл тәбиғәтебеҙҙе шулай  вайымһыҙ  юҡ итһәк, еребеҙ ниндәй хәлгә төшөр?

Ирекһеҙҙән шағир юлдары иҫкә төшә:

Тәңрем!Ҡайҙан бындай ғәҙелһеҙлек?

Бәғерһеҙлек итә тантана.

Ә бит ана яңғыҙ аҡҡошомдоң        
Ҡағыр ҡанатынан ҡан тама!
         Эйе, яңы ауылымда миңә йәшәү бик оҡшай. Тыуған ерем Йылайырҙан бер нимәһе менән дә ҡалышмай.Миңә тыуған ерем дә, әле йәшәгән ерем дә берҙәй ҡәҙерле.Ҡеүәтле һәм бай еребеҙ ғорурлыҡ хисе тыуҙыра.Башҡорт ерендә тыуып үҫеү, йәшәү- оло бәхет, минеңсә.Мостай Кәримдең “Бәхетлемен бында тыуғанға” тигән һүҙҙәре минең күңелемдә әйтеп бөткөһөҙ тойғолар уята.Бәхетле  йәшәүҙәргә ни етә!Тыуған еребеҙҙе күҙ ҡараһылай һаҡлайыҡ,тәбиғәт матурлығы киләсәк быуындарға ла етһен. Ер- әсәне үҙ әсәбеҙҙәй яратайыҡ.
